ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒԼԻՍԻ 28-Ի N 1183-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
    1․Ընթացիկ իրավիճակը և իրավական ակտի ընդունման անհրաժեշտությունը.
    Հայաստանի Հանրապետության կառավարության 2022 թվականի հուլիսի 28-ի N 1183-Ն որոշմամբ սահմանվում է Պետություն-մասնավոր գործընկերության ընթացակարգը։ Ընթացակարգը նկարագրում է ՊՄԳ գործընթացը, սահմանում գործընթացի պատասխանատուներին, գործընթացի փուլերը, մասնավոր գործընկերոջ ընտրության ընթացակարգը, դրա փուլերը, ձևերը, նկարագրում որակավորման հարցումը, առաջարկի հարցումը, դրանց գնահատումը:
[bookmark: _Hlk161160306]    Հայաստանի Հանրապետության կառավարության 2023 թվականի դեկտեմբերի 28-ի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման մասին» N 2346-Ա որոշմամբ 2024 թ-ի մարտի 12-ին ի դեմս ՀՀ ներքին գործերի նախարարության հայտարարվել է կենսաչափական անձնագրերի և ազգային նույնականացման քարտերի տրամադրման ծառայություններ ստանալու համար մասնավոր գործընկերոջ ընտրության ընթացակարգը (որակավորման հարցում): Ծրագիրն ըստ էության անցել է սույն որոշման 8-րդ գլխի բոլոր կետերով սահմանված կարգավորումներով:
    Մասնավոր գործընկերոջ ընտրության ընթացակարգի որակավորման փուլի հայտարարության արդյունքում որակավորել են երեք թեկնածուներ, որոնց կարճ ցուցակը հրապարակվել է 2024 թ-ի մայիսի 13-ին։ Ղեկավարվելով 2019 թ-ի հունիսի             28-ի Պետություն-մասնավոր գործընկերության մասին ՀՀ օրենքի Հոդված 14․8-ի 5-րդ կետի պահանջով և Հայաստանի Հանրապետության կառավարության 2023 թվականի դեկտեմբերի 28-ի «Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման մասին» N 2346-Ա որոշման Հավելված 3․1-ի 7․3․1 կետով՝ 2024 թ-ի մայիսի 24-ին կազմակերպվել է աշխատանքային քննարկում որակավորված հայտատուների հետ ՊՄԳ ծրագրի նախագծի առնչությամբ հարցադրումների և խնդիրների արձանագրման նպատակով, որոշվել է նախամրցութային նիստերի նախնական ժամանակացույցը և Առաջարկի հրավերի և հայտարարության նախնական ամսաթիվը։
    9-րդ գլխում նկարագրվող առաջարկի հարցման փուլը մեկնարկելուն ընդառաջ արձանագրվել է ընթացակարգային որոշ փոփոխություններ նախատեսելու կարիք։ 
    Մասնավորապես, հաշվի առնելով որակավորման փուլում հայտերի գնահատման փորձառությունը և առաջարկի փուլում սպասվող հայտերի առավել ծավալուն ու բովանդակային բնույթը, առաջարկվում է առաջարկի հայտերի գնահատման համար սահմանել այնպիսի ողջամիտ ժամկետ, որը հնարավորություն կընձեռի հայտերի բազմակողմանի քննման ու խորը վերլուծության։
    2․ Առաջարկվող կարգավորման բնույթը.
    ՊՄԳ ծրագրի գնահատող հանձնաժողովը, քննարկելով որակավորման փուլին հաջորդող փուլերի ժամակացույցը՝ ըստ պետություն-մասնավոր գործընկերության ոլորտը կարգավորող իրավական ակտերի, առանձնացրել է որոշ ժամկետներ, որոնք վերանայման կարիք ունեն՝ ծրագրի ընթացքն առավել արդյունավետ կազմակերպելու նպատակով։ Այդ համատեքստում խնդրահարույց է գնահատվել Հայաստանի Հանրապետության կառավարության 2022 թվականի հուլիսի 28-ի N 1183-Ն որոշման 132-րդ կետը, որով Առաջարկի հարցման փուլի հայտերի գնահատման և հաղթող հայտատու հայտարարելու վերաբերյալ որոշումը կայացվում է տեխնիկական առաջարկների բացման նիստի ավարտի օրվանից մեկ ամսվա ընթացքում։ 
    ՀՀ Կառավարության սույն որոշման նախագծով առաջարկվում է ողջամիտ ժամկետով ավելացնել վերոնշյալ ժակետը։
     Առաջարկվում է նաև փոփոխություն կատարել նույն որոշման 129-րդ կետում, որով  սահմանվում է, որ եթե գնահատող հանձնաժողովի նիստի ընթացքում հայտատուի հայտում արձանագրվում են տեխնիկական բնույթի անհամապատասխանություններ՝ առաջարկի հարցման պահանջների նկատմամբ՝ բացառությամբ ֆինանսական առաջարկում առկա անհամապատասխանությունների, ապա հանձնաժողովն իրավասու է մինչև տասը աշխատանքային օրով կասեցնել նիստը, իսկ քարտուղարը նույն օրը դրա մասին ծանուցում է հայտատուին՝ առաջարկելով մինչև կասեցման ժամկետի ավարտը շտկել անհամապատասխանությունը: Առաջարկվում է հանել «տեխնիկական բնույթի» բառակապակցությունը և նիստը կասեցնելու ժամկետը դարձնել 15 աշխատանքային օր։ Այս փոփոխությունը Գնահատող հանձնաժողովին հնարավորություն կտա ոչ միայն սույն ծրագրի, այլև ցանկացած այլ ծրագրերի շրջանակներում հայտերի քննման առավել որակյալ գրծընթաց կազմակերպել և լավագույն թեկնածուին նույնականացնելու առավել ճկուն գործիքակազմով կօժտի։ 
    3․ Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
    Նախագիծը մշակվել է ՀՀ ներքին գործերի նախարարության կողմից։  
    4․ Ակնկալվող արդյունքը
    Նախագծով առաջարկվում է երկարաձգել Առաջարկի հարցման փուլի հայտերի գնահատման ժամկետը, ինչի արդյունքում ակնկալվում է ապահովել ՊՄԳ ծրագրի առավել պատշաճ և որակյալ իրականացում՝ Առաջարկի հայտի հիման վրա մասնավոր գործընկերոջ ընտրության ընթացակարգը մեկնարկելու համար։
    Որակավորված հայտատուների կողմից ստացված հայտերը առավել մանրազնին ուսումնասիրության կենթարկվեն Գնահատող հանձնաժողովի կողմից, ինչն էլ իր հերթին կապահովի որակյալ և ճիշտ գործընկերոջ ընտրություն։
    5․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
    Նախագծի ընդունումը լրացուցիչ ֆինանսավորում չի պահանջում և անմիջականորեն չի առաջացնում պետական բյուջեի եկամուտների կամ ծախսերի փոփոխություններ։
    6․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
    Սույն նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չի առաջանում։
    7․ Կապը ռազմավարական փաստաթղթերի հետ.
    Նախագիծը բխում է ՀՀ կառավարության 2021-2026 թթ․ ծրագրից, Հայաստանի թվայնացման և Հանրային կառավարման բարեփոխումների ռազմավարություններից։

                                                                 ՀՀ ներքին գործերի նախարարություն
